
దీక్షితులు - సోమయాజులుగారూ ! మీరు చాల దూరమునుండి వచ్చితిరి గదా కన్యాదాత మిమ్ము బాగా సత్కరించెనా ?

సోమయాజులు - దీక్షితులుగారా ? కన్యాదాత చాల తెలిసినవాఁడు. కన్యాదాన సమయంబున విద్వాంసుడన్న వారికెల్ల సువర్ణదానము గావించెను. దూరం నుండి వచ్చితిననయో గొప్ప సంస్కారి ననియో నాకు నేబది తులముల యెత్తుగల బంగారు గంటమునిచ్చెను.

దీక్షి – మీ కిచ్చినది తక్కువయే! విశ్వపతి శాస్త్రికి బంగారుగునపమునే యిచ్చెనఁట. ఇదంతయు రసాయన ప్రభావమని చెప్పుచున్నారు. ఇవి చివరి కినుప ముక్కలై పోవునేమో ?

సోమ - ఆలాగునా ? అందరకన్న నాకే యెక్కువగా నిచ్చెనని తలంచు చుంటి నట్లయినఁ గ్యదాత తారతమ్య మెఱుఁగనివాడే.

దీక్షి – సరి సరి. విశ్వపతియనఁగా సామాన్యుడనుకొంటిరా యేమి ? ఆరు శాస్త్రములు క్షుణ్ణముగా నెఱింగిన బ్రోడ. ఆ యీవియందు లోపములేదు.

సోమ - చివరకు మీరననట్టివి యన్నియు నినుపముక్కలై పోవునేమో ?

దీక్షి - ఏది యెట్లయిన నీరీతి ఇదివఱకు మన బ్రాహ్మణులలో నిచ్చిన వారు లేరు. మా యగ్రహారములో రత్నపాదుడను బ్రాహ్మణుఁడుగూడ గూతురు వివాహమునకు విద్వాంసుల సత్కరించెగాని సంసారిపక్షముగా నున్నది.

సోమ - మీ దేయూరు.

దీక్షి – నర్మదానది కవ్వలనున్న మణిసౌధమను యగ్రహారము. పాపము మా రత్నపాదునకు గొప్ప యాపదయే తటస్థించినది. అల్లునితో గూఁతురు నత్తవారింటి కనుపుచుండ దారిలో నర్మదానదిలో బడి యల్లుండు మృతినొందెనఁట. రూపవతి పుట్టినది. దాని చక్కఁదనము దాని గుణము మిగుల స్తోత్రపాత్రములు. దాని కైదువతనము కొఱఁతగాజేసిన భగవంతుని నిందింపవలసినది.

సోమ – సరి సరి. మా గ్రామములో నిట్టివింతయే జరిగినది. సుందర సేనుడను బ్రాహ్మణుండు తనకూఁతురు సుమనయను దానికి వివాహ ప్రయత్నములు చేసి తొలుత నిశ్చయించిన వరుండు రాకపోవుటచే నెక్కడనుండియో వచ్చిన యొక బ్రాహ్మణకుమారున కిచ్చి పెండ్లి జేసెను. ఆ మఱునాఁడే యాత డెందఁబోయెనో తెలియదు. పెండ్లికూఁతురు భర్త గనంబడనందులకు మిక్కిలి దుఃఖించుచున్నది. తరువాత నేమి జరిగినదియో నాకుఁ దెలియదు. ఇంతలో నీ వివాహమునకు
వచ్చితిని.

సోమ - ముక్కు మొగ మెఱుంగనివానికిఁ బిల్లనిచ్చిన నేమిజరుగను ? అందులకే మనవారు కలసిన సంబంధములే చేయుమని చెప్పుచుందురు.













[image: ]

[image: ]

"https://te.wikisource.org/w/index.php?title=పుట:కాశీమజిలీకథలు_-09.pdf/280&oldid=376427" నుండి వెలికితీశారు

		 ఈ పేజీలో చివరి మార్పు 5 జనవరి 2022న 22:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

